
Shankara Stotram

శఙ్కరస్తోత్రమ్  ౫

(స్వాగతావృత్తం)
పర్వరాత్రిరమణామృతభాసాం (౧) సర్వగర్వహర ! । నిర్మలకాన్తే !
పర్వతేశ్వరసుతాధవ! శమ్భో! శర్వ!మామవ నతం జనమార్తమ్ ॥ ౧॥
పఙ్కరాశిమపి పావనకీర్తే! । రఙ్కరాజమవ మాం కరుణాబ్ధే !
(౨)శఙ్కరాఽనతమలం తవ కర్తుం కం కరాబ్జమనఘం  న సదీడ్యమ్ ॥ ౨॥
పాదపా(౩) దివిషదాం న యథా తే పాదపాంసురఖిలేశ సుఖాప్త్యై  ।
సాదరా తవ మతిర్భజదిష్టే (౪)యాఽదరాదవతి సంశ్రితవర్గమ్   ॥ ౩॥
(౫)స్వర్గవాస్యరిశతక్షయకర్మానర్గలప్రథితనిస్తులశక్తే    ! ।
భర్గ ! తేఽద్య భజతోఽపి న (౬)షణ్ణాం  వర్గ ఏష నిహతో ద్విషతాం మే ॥ ౪॥
నేదమన్నవసనాదపి కాలాత్తే దరవ్యసనమీశ! । లభన్తే ।
వేదగీతగుణ! తే శివ ! దృష్టా యే దయామృతరసార్దృశాత్ర  ॥ ౫॥
వ్యాలదష్టమివ  భేకశిశుం మాం కాలదష్టమవ  దీనమనాథం ।
భాలలోచన!మహేశ్వర ! శమ్భో!బాలశీతకరశేఖర! శర్వ ! ॥ ౬॥
సన్తు కల్పశతసఞ్చితనానామన్తుకోటయ(౭) ఉమేశ! । తథాపి ।
జన్తుభిస్తు శరణీకరణీయస్త్వం (౮)తుషారరుగివాఖిలప్తైః  ॥ ౭॥
కామకోపముఖశత్రుభిరుగ్రైరామయైరతితరాకులచతాః    ।
హా మహేశ! కిమహం వద కుర్యాం నామ తేఽప్యలమయం న గృహీతుమ్ ॥ ౮॥
దేవ! । యా(౯)ముదిహ సా ఖలు తోయాదేవయాదసి మహత్యపి వాల్పే ।
సేవయా తవ సుఖం జగతి త్వామేవయామి శరణం శ్రుతకీర్తిః   ॥ ౯॥
ఇన్దుచూడ ! । గృణతాం తవ కీర్తిం బిన్న్దుతాం  భజతి సంసృతిసిన్ధుః  ।
విదునా(౧౦) తదిహ సైవ  నిషేవ్యా కిం (౧౧)దురీశ్వరగుణైర్వత  గీతైః  ? ॥ ౧౦॥
దాసవత్సల! । భజన్తి సురాస్త్వాం వాసవప్రభృతయః  ప్రభుమాద్యం  ।
హా సహాస! పదమేవ న నమ్రో వ్యాసవత్కవిరపి స్వగురుం యః ॥ ౧౧॥

శఙ్కరస్తోత్రమ్  ౫

కాపి నాకజనమఙ్గలమూర్తిర్యా  పినాకసమలఙ్కృతపాణిః ।
పాపినా కరుణయా ద్రుతచిత్తాప్యాదృతా  బత మయా న హృదిస్థా ॥ ౧౨॥
మూలముగ్రవిపదా  స్మరమక్ష్ణా తూలమగ్నిరివయోఽదహదీశః ।
కూలమస్య మహతో భవసిన్ధోః  శూలపాణిరభయాయ మమాస్తు ॥ ౧౩॥
(౧౨)సాహిముగ్రమపటం (౧౩) జటిలం త్వాం సా హిమాద్రితనయేశ ! । యథాసౌ ।
భో! జడస్య మమ ధీస్తవ పాదామ్భోజముత్కహృదయాభ్యుపయాతా(౧౪) ॥ ౧౪॥
అస్తు నామ తవ సమ్పదభావో వస్తునా(౧౫)మమ ముదీశ్వర! । యేన ।
తత్త్వయాస్తి విధృతం ఖలు కణ్ఠే తత్త్వమాద్యమురు మఙ్గలమేకమ్  ॥ ౧౫॥
అద్య హన్త కృపణః కిము కుర్యాం యద్యహం తవ దృశా నహి దృష్టః  ।
చిత్రమేతదయి ! పఙ్కజబన్ధు మిత్రమేవ  భవతో బహు మన్యే ॥ ౧౬॥
యోగిర్భిర్న శివ! । కేవలముగ్రైర్భోగిభిః  శ్రితపదోఽప్యసి  శమ్భో !

త్వాం తతోఽస్మ్యుపగతః శరణం తత్స్వాన్తతోషద యశోర్ణవ !పాహి ॥ ౧౭॥
(ఔపచ్ఛన్దసికం  వృత్తం)
కిమనఙ్గపిశాచయుక్సదాహం  న మనో భూతభయఙ్కరం శ్మశానం ।
భవతా భవతాపభాగశుద్ధం (౧౬)మమ వాసాయ హరోరరీకృతం తే ॥ ౧౮॥
(శిఖరిణీవృతం)
నతోఽహం తే హన్తేశ్వర ! చరణయోర్భూరిదయయో-

రతః శమ్భో! శం భో! వితర హర!మహ్యం త్వమతులం ।
కృతం (౧౭)నాగో నాగోత్తమవలయకైర్న  భ్రమవశః
క్షమా కార్యా; (౧౮)కార్యాధవ! తవ కథా న క్షమినుతా? ॥ ౧౯॥
(పృథ్వీవృత్తం)
అనాహృతముమేశ! తే (౧౯)శ్రుతిశతస్తవైకాస్పదం 
(౨౦) పదం తదితరద్గురు  స్వహితమిత్యరం సేవితమ్ ।
జనేన బత యేన తత్సపది తస్య కాలాకులం
కిముగ్రవిపదా  భవేన్న జనకం పదం కమ్పదమ్ ॥ ౨౦॥
(౨౧)పునాతి న భవాన్ప్రభో! కమిహ కీర్తితః కీర్తితః
దదాతి న ఫలం ముదామతిశయాచితంయాచితమ్ ।
కిమాస్త ఉత నాన్తికేఽప్యహహ మేఽనయా మేనయా

శఙ్కరస్తోత్రమ్  ౫

తయేవ కుధియా విభో! త్వమపమానితోఽసి ధ్రువమ్  ॥ ౨౧॥
ప్రసాదముపవర్ణితం   శివ ! తవోపమన్యావహం
శ‍ృణోమ్యసకృదాదరాత్కవిభిరుత్తమైరుత్తమమ్  ।
భవన్తమపి భూతపం సదయమాశుతోషం భవం
ప్రభుం  త్రిజగతాం  గురుం శరణమాగతస్త్వామతః ॥ ౨౨॥
(ద్రుతవిలమ్బితవృత్తం )
భవ! । న తేఽవనతే కఠినం మనః సురగురోరగురోరివ భోగిని ।
(౨౨)కురు చిరం రుచిరం శిరసీశ !మే స్వపదమాపదమాశు యదుద్ధరేత్  ॥ ౨౩॥
(హరిణీవృత్తం)
వరద! కరదః సంసృత్యబ్ధౌ త్వమేవ నిమజ్జతా
సదసి యదసి ఖ్యాతః సత్యం సతామితి సర్వథా ।
భవతి భవతిగ్మాంశౌ సత్యాః(౨౩) కథం న తమఃక్షతిః
సదయపద !యద్యుక్తం తద్భోః !కురుష్వ । నమోఽస్తు తే ॥ ౨౪॥
(పుష్పితాగ్రావృత్తం )
స్మరహర! । కరుణాఘన ! త్వమేకాం శ‍ృణు నిజభక్తమయూరసూరికేకామ్(౨౪) ।
త్వమసి తమసి దివ్యదృష్టిరన్ధో  భ్రమమిహ  దీన ఇతోఽస్మి దీనబన్ధో ! ॥ ౨౫॥
ఇతి శ్రీరామనన్దనమయూరేశ్వరకృతం   శ్రీశఙ్కరస్తోత్రం   సమ్పూర్ణమ్  ।
శ్రీశఙ్కరార్పణమస్తు  ।
అసహిష్ణునోగ్ర  ! । భవతా హృదయే దారిద్ర్యదుఃఖమత్యుగ్రం   ।
పీతమపి విషం తస్మాద్భీతమతః కణ్ఠ ఏవాస్తే ॥ ౧॥
టిప్పణి
౧। పర్వరాత్రిరమణః  పూర్ణిమాచన్ద్రస్తస్యామృతభాసాం    సర్వ గర్వ హరతీతి తత్సమ్బుద్ధౌ
। తేభ్యోఽప్యతిధవలస్తాపశాన్తికరశ్చ ।
౨। హే శఙ్కర తవ సదీడ్యం కరాబ్జం  కే ఆనతం అనఘం నిష్పాపం కర్తుమలం న
ఇత్యన్వయః । సర్వానపి నతాననఘాన్ విదధ్యాదితి భావః ।
౩।హే ఆఖిలేశ సర్వేశ ।యథా తేపాదపాంసుః సుఖాప్త్యై  భవతి తథా దివిషదాం పాదపా
అపి న ఇత్యన్వయః ।
౪। భజతాం భక్తానామిష్టే ।

౫। స్వర్గవాసినామరాణాం  శతం తస్య క్షయకర్మణి వినాశేఽనర్గలమన్యాహతం  ప్రథితా
నిస్తులా శక్తిర్యస్య తాదృశః తత్సమ్బుద్ధౌ ।
౬। షణ్ణాం  ద్విషతాం వర్గః  కామాదిషట్కమ్ ।
౭। మన్తవోఽపరాధాస్తేషాం కోటయః ।
౮। తుషారరుగ్ ధవలః త్వం హిమగిరిశ్చ ।
౯। అల్పే వా మహతి వా యాదసి జలజన్తౌ వా ముదిహ వర్తతే సా ఖలు తోయాదేవ।
ఏవం తవైవ  సేవయా జగతి సుఖమితియోజ్యమ్ ।
౧౦। విన్దునా  ప్రాజ్ఞేన   ।
౧౧। దుష్టా ఈశ్వరా రాజాదయః ।
౧౨। సనాగమ్ ।
౧౩। అపటం దిగమ్బరమ్ ।
౧౪। ఉత్కముత్కణ్ఠితం  హృదయం యస్యాస్తాదృశీ ధీః ।
౧౫। యేన వస్తునా మమ ముత్ తత్ త్వయా కణ్ఠే విధృతమిత్యన్వయః ।
౧౬। భవస్య సంసారస్య తాపం దుఃఖం భజతీతి తాదృక్ । అశుద్ధ చ మమ మనో భవతా
వాసాయ నాఙ్గీకృతం  కిమిత్యన్వయః ।
౧౭। న ఆగః ఇతి పదచ్ఛేదః ।
౧౮। కా ఆర్యాధవ ఇతి పదచ్ఛేదః । ఆర్యా పార్వతీ । తవ కా కథా క్షమిభిర్నుతా
నేత్యన్వయః ।
౧౯। శ్రుతిశతస్య  యః స్తవస్తస్యా  ముఖ్యమాస్పదమ్ ।
౨౦।హేఉమేశ !యేన జనేన తే శ్రుతిశతస్తవైకాస్పదం   పదమనాదృతం తదితరద్ గురు చ
స్వహితం ద్రుతం  సేవితం తస్య తత్స్వహితం కాలేన మృత్యునా వ్యాకులం సత్ ఉగ్రవిపదాం
పదం న భవత్ కిమ్ । కమ్పదం పదం స్థానం  న భవేత్ కిం ఇత్యన్వయః ।
౨౧। హే ప్రభో ! కీర్తితః  కీర్త్యా । కీర్తివర్ణనేన   కీర్తితః  స్తుతో భవానిహ కం న పునాతి
కం చ యాచితం ముదామతిశయేనాచితం వ్యాప్తం చ ఫలం న దదాతి । సర్వానపి
దదాత్యేవేత్యర్థః  । తత్ఫలం తవాన్తికే ఆస్తే ఉత న ఇత్యనయా కుధియా తయామేనయేవ
త్వం ధ్రువమపమానితోఽసీత్యన్వయః  ।
౨౨। చిరం రుచిరం స్వపదం మే శిరసి కుర్విత్యన్వయః ।
౨౩। సతి ఆః ఇతి పదచ్ఛేదః । తిగ్మాంశౌ సతి తమఃక్షతిః కథం న భవతీత్యన్వయః ।
ఆః ఇతి ఖేదే ।
౨౪। “మయూరముగ్ధకేకాం ” ఇతి పాఠః । ముగ్ధా రుచిరస్వనా ।

